
Nafarroako Gazteriaren Institutuaren irudi grafikoaren hautaketan parte har dezakete 14tik 30 urtera bitarteko gazteek
“Fuerte del Príncipe” Gazte Egoitzan martxoaren 26ra arte ikusgai egonen den erakusketa batean bildu dituzte aurkeztutako lanak
Asteazkena, 2008ko martxoaren 12a. Nafarroako Gobernuak, Nafarroako Gazteriaren Institutuaren bitartez, “Zuretzako irudi bat sortu” izeneko lehiaketa deitu zuen joan zen urtarrilean, Institutuaren irudi grafiko berria hautatzeko. Lehiaketa 14tik 30era bitarteko gazteentzat irekita zegoen, eta guztira 251 lan aurkeztu dituzte. Horietatik, epaimahaiak bost hautatu ditu finalerako, eta orain gazteek bozketa bidez erabakiko dute Institutuaren irudi gisa erabiliko dena. Irabazle suertatzen den lanaren egileak 6.000 euroko saria jasoko du.  
Nafarroako Gazteriaren Institutuak erakusketa bat antolatu du lehiaketara aurkeztu diren 251 lanekin, eta gaur goizean inauguratu du María Isabel García Malok, Gizarte Ongizate, Familia, Gazteria eta Kirol kontseilariak. Kontseilariak ekimenak izan duen arrakasta nabarmendu du, berrehundik gora lan aurkeztu baitira, eta proposamenak egiteko gazteek erakutsitako interesa. 

Erakusketa “Fuerte del Príncipe” Gazte Egoitzan egonen da ikusgai, Iruñeko Goroabe kaleko 36an, martxoaren 26ra arte, astelehenetik ostiralera, 9:30etik 19:00etara. Erakusketaren baitan, lehentasunezko tokia dute epaimahaiak finalista izateko aukeratu dituzten bost lanek, eta Nafarroako Gobernuaren web orrian ere ikus daitezke: www.navarra.es/juventud. 

Bozketan parte hartzeko modua 


Irudia aukeratzen parte hartzeko, gazteek bi baldintza bete beharko dituzte: 14tik 30 urtera bitartekoak izan (biak barne) eta Nafarroan bizi. Epaimahaiak hautatutako bost lanetatik bat aukeratu beharko dute. Lanak zein bere plika zenbakiarekin eta egileak emandako izenarekin egonen dira identifikaturik, inola ere ez egileen izenekin. Parte hartu nahi dutenek Nafarroako hamazazpi toki izanen dituzte horretarako, gehienak gazteentzako informazio bulego eta guneak, ondoko taulan ikus daitekeenez. 
Nork bere gogoko lanari botoa emateko, eredu ofizial gisa ezarri den boto-txartela bete beharko da, eta izena, bi abizenak, NAN zenbakia eta bizitokia bertan argi adierazi. Boto-txartel hori lehen aipatutako toki horietako batean emanen zaio kasuan kasuko bilketaz arduratzen denari, NANa erakutsi ondoren. Pertsona eta NAN bakoitzeko boto bakarra eman ahal izanen da. NAN bakar batekin boto bat baino gehiago emanez gero, boto horiek guztiak baliogabetu eginen dira. Bozketarako ezarritako txartel eredua bozketarako tokietako edozeinetan edo Nafarroako Gazteriaren Institutuaren web orrian eskuratu ahal izanen da: www.navarra.es.

Lana aukeratzeko boto-txartela emateko epea gaur hasiko da, martxoaren 12an, goizeko 11:00etan, eta martxoaren 26an amaituko, 19:00etan. Herri bakoitzean jendea hartzeko ordutegia izanen da bozketarako ordutegia.

 
Aukeraketan parte hartuko duten gazteen artean launa pertsonarentzako asteburuko bi egonaldi zozketatuko dira, Nafarroako Gazteriaren Institutuak Nafarroan dituen aterpeetan emateko. 

Ondoren, martxoaren 27an, bozketarako toki guztietan bildutako boto-txartelak Nafarroako Gazteriaren Institutura eramanen dira, kontaketa egiteko. Martxoaren 31n jakinaraziko da zein den lan irabazlea, eta plikak irekiko dira Institutuaren irudi grafikoaren egilea zein den jakiteko. 

Epaimahaia 


Aurkeztutako lanen artean aukeraketa egiteko, Nafarroako Gazteriaren Institutuak epaimahai bat eratu zuen, komunikazio, irudi eta publizitatearen arloetako adituekin. Nafarroako Gobernuaren ordezkariak hauek izan dira: Komunikazio zuzendari nagusia, Joaquín Ortigosa Ocón; Nafarroako Gazteriaren Institutuko zuzendari kudeatzailea, Ana Frías Pardo; García Malo kontseilariaren kabineteko burua, Raquel Pérez Ayerra; Gazteria zuzendariordea, María Teresa Iriso Velasco; Publizitate Ataleko burua, María Antonia Úriz Ayestarán; Nafarroako Gazteriaren Institutuko Plangintza eta Berrikuntza Ataleko burua, Jesús María Beitia López; eta administrazio publikoaren teknikari (arlo juridikoa) Adolfo Morales Gordo. Horrez gain, epaimahaiko  kide izan ziren Javier Álvarez Atarés arkitektoa, “Expresarte” izenekoaren antolatzailea; Margarita Leoz Munilla, “Encuentros 2007” lehiaketaren irabazlea literatura generoen modalitatean; Alberto Rico Santos, “Gazte-txartelaren” koordinatzailea, eta Felipe Muruzábal Zalba, “Punto Gráfico Navarra” enpresakoa.

